Вячеслав Гайзер ошкис дінмуса семейнӧй капиталӧн вӧдитчан позянлунсӧ паськӧдӧм йылысь водзмӧстчӧм

Кулӧмдінса олысьяс вӧзйисны видзны дінмуса семейнӧй капитал челядьлысь дзоньвидзалун бурмӧдӧм вылӧ. Татшӧм вӧзйӧмсӧ сетісны районса олысьяс республикаса юрнуӧдысь Вячеслав Гайзеркӧд аддзысьлігӧн.

«Тайӧ зэв бур водзмӧстчӧм, мый веськӧдӧма абу сӧмын и абу сы мында ас корӧмъяс решитӧм вылӧ, мыйта уна йӧзӧн ошкӧм вылӧ. Тӧда, мый тайӧ вӧзйӧмсӧ, мый серти эм позянлун дінмуса семейнӧй капитал видзны челядьлысь дзоньвидзалун бурмӧдӧм вылӧ, ошкасны став бать-мам. Тӧд вылӧ босьтӧмӧн, мый водзмӧстчӧмыс веськӧдӧма дзоньвидза оласног сӧвмӧдӧм вылӧ, мый торйӧн нин зэв тӧдчана войвыв условиеясын да, таысь кындзи, 2014 во лыддьыссьӧ Коми Республикаын Дзоньвидзалунлы сиӧм воӧн, ме тшӧкта кыдз позьӧ ӧдйӧджык видлавны кулӧмдінсаяслысь вӧзйӧмсӧ», - висьталіс Вячеслав Гайзер.

Республикаса юрнуӧдысь тшӧктіс асьсӧ вежысь Тамара Николаевалы босьтны контроль улӧ челядьлысь дзоньвидзалун бурмӧдан юкӧнын дінмуса семейнӧй капитал лыддьӧг паськӧдӧм йылысь юалӧм.

Вячеслав Гайзер уськӧдіс тӧд вылӧ, мый матысса кадӧ республикаса Каналан Сӧветын пыртасны содтӧд дінмуса семейнӧй капиталӧн вӧдитчӧмӧ, мый серти лоас позянлун видзны сьӧмсӧ олан условиеяс бурмӧдӧм вылӧ. Татшӧм водзмӧстчӧмӧн веськыд эфир пыр Коми Республикаса Юралысь Вячеслав Гайзер дорӧ шыӧдчис Краснозатонскӧй посёлокса уна челядя бать.

***

2013 воын Коми Республикаын чужис 1988 коймӧд кага да сы бӧрын чужысь челядь.

Коми Республикаын мамъяслы, кодъяс чужтісны 2011 вося тӧвшӧр тӧлысь 1 лунсянь коймӧд кагаӧс либӧ сы бӧрын челядьӧс, «Коми Республика мутасын челядя семьяяслы социальнӧй отсӧг сетан содтӧд мераяс йылысь» 2011 во косму тӧлысь 29 лунся 45-РЗ №-а Коми Республикаса Оланпас  вылӧ подуласьӧмӧн индӧма дінмуса семейнӧй капитал 150 сюрс шайт мында.

Дінмуса семейнӧй капитал позьӧ видзны:

1) семьялысь олан условиеяс бурмӧдӧм вылӧ;

2) кагалы (челядьлы) образование босьтӧм вылӧ;

3) кагаӧн (челядьӧн) мынтысяна медицина услугаяс босьтӧм вылӧ.

Таысь кындзи, дінмуса семейнӧй капитал тшӧт весьтӧ вермасны сетны ӧтчыдысь быдвося сьӧм мынтӧм 25 сюрс шайтысь оз унджык, мый позьӧ видзны:

1) оланін да коммунальнӧй услугаясысь мынтысьӧм вылӧ;

2) канму, муниципальнӧй велӧдан учреждениеясын, а сідзжӧ мукӧд велӧдан организацияын, кӧні збыльмӧдӧны школаӧдз велӧдан медшӧр общеобразовательнӧй уджтас, кага (челядь) видзӧмысь мынтысьӧм вылӧ;

3) семьялӧн вотъясысь — торъя морт вылӧ вот, му вылӧ вот, транспорт кутысьяслӧн вот -  мынтысьӧм вылӧ;

4) семья эмбурлы, кага (челядь) олӧмлы страхование вӧчӧм вылӧ. 
